
Rasulova Gulbahor 
Toshkent to‘qimachilik va yengil sanoat instituti, 

 filologiya fanlari bo‘yicha falsafa doktori (PhD) 
 

AYRIS MYORDOK IJODIGA ILMIY-NAZARIY YONDASHUVLAR 
 
Annotatsiya. Iste’dodli yozuvchi Ayris Myordok asarlariga olimlar tomonidan qator munosabat bildirilgan. 

Aksariyat tadqiqotchilar uning badiiy mahorati, uslubi, voqelikni badiiy-falsafiy idrok etishiga katta e’tibor 
berishgan. Natijada Ayris Myordok ijodiga yondashuvlarning turli yo‘sinlari shakllangan.  Maqolada yozuvchi 
ijodiga ilmiy-nazariy yondashuvlar tahlil qilindi. 

Kalit so‘zlar: vrqelik, uslub, xayolot, tasavvur, aql, bilim, so‘zshunoslik, ijodkor dunyosi, talanti, geniysi, 
insoniyligi. 

 
 

Rasulova Gulbakhor  
Tashkent Institute of Textile and Light Industry,  

Ma'lumki, yozuvchi voqelikni badiiy idrok etar ekan, uni oʻziga xos koʻradi va tushunadi. 

Aynan shu voqelikni boshqa odam boshqacha tasvirlaydi. Natijada bir xil voqelikka turlicha 

yondashuv yuzaga keladi. Bu erda birinchi oʻrinda yozuvchining uslubi namoyon boʻlgani 

koʻzga tashlanadi. Zero, “Uslub – ijodkor dunyosidir, uning xayoloti, tasavvuri, aqli, bilimi, 

soʻzshunosligi, talanti, geniysi, insoniyligi – butun borligʻini namoyon etuvchi hodisa, vosita” [1, 

294-b.] hisoblanadi. Demak, yozuvchi oʻz romanida tasvirlayotgan borliq, voqelik birinchi galda 

uning xayoloti, tasavvuri va oʻzi mansub davr,jamiyat badiiy-estetik ideallaridan oʻsib chiqadi. 

Bu esa uslub yozuvchi isteʼdodi, poetik mahorati yuzaga chiqishini taʼminlovchi vosita ham 

ekanligi isbotlaydi. Lekin, eng muhimi, yozuvchi real borliqdan oʻzi yaratayotgan badiiy asar 

uchun olgan voqelik,detal, obraz albatta oʻzgarishlarga uchraydi. Yaʼni yozuvchi real borliqdan 

olgan materialni oʻzining badiiy niyati asosida qayta ishlaydi. Natijada real borliqning biz 

koʻrgan jihatidan boshqacharoq koʻrinishi paydo boʻladi. Shu erda badiiy shartlanganlik, badiiy 

til ifodasi, dispozitsiya va kompozitsiya, fabula va syujet, prototip va obraz(xarakter) kabi 

masalalar oʻrtaga chiqadi.  

Aslida adabiyotshunoslikda asarning badiiy xususiyatlari, jumladan, kompozitsiya, 

syujet, obraz, asar tili, yozuvchi uslubi kabi masalalar boʻyicha qadimdan bahs yuritib kelinadi. 

Platon badiiy asardagi kishiga ezgulik urugʻini ekadigan voqealarga diqqat qilish kerakligini 

taʼkidlagan boʻlsa [2], Aristotel asardagi fabula, syujet, xarakter, badiiy nutq masalalarini 

teranroq ifodalaydi [3, 352-B.]. Shuning uchun barcha davrlarda tadqiqotchilar yaratilgan 

asarda birinchi oʻrinda badiiy xususiyatni aniqlashni maqsad qilishadi. Jumladan, Ayris 

Myordok romanlaridagi syujet, kompozitsiya, konflikt, obrazlar tizimi kabi badiiylik masalalari 

ham ingliz, rus olimlari tomonidan tadqiq etilgan. Qizigʻi, bunda bir-biriga oʻxshamagan yakuniy 

xulosalar yetarlicha topildi.  

Toʻgʻri, bu haqda ishning kirish qismida ham baʼzi maʼlumotlar keltirildi. Yozuvchi ijodi 

haqidagi manbalarni oʻrganish jarayonida jahon adabiyotshunosligida Ayris Myordok asarlari 

turlicha aspektlardan tadqiq etilgani aniqlandi. Xususan, Ayris Myordokning tarjimai holini 

yozgan va yozuvchining oilaviy doʻsti boʻlgan Piter Konradning Ayris Myordok tarjimai holiga 

oid asari eʼtiborga loyiq sanaladi [4, 3984-B.]. Mazkur kitob Ayris Myordok haqidagi eng 

ishonchli manbalardan biri sanaladi. Uning kirish qismida “For John Bayley and for Philippa 

Foot”(Jon Beyl va Filippa Futga bagʻishlanadi)deb yozilgan.  

Ayris Myordok va uning turmush oʻrtogʻini yaqindan bilgan hamda uzoq yillar ular bilan 

doʻst, hamkor sifatida boʻlgan muallif yozuvchi asarlariga yuksak baho bergan. Ayniqsa, 

axloqiy-psixologik, diniy-mistik, ekzistensialistik qarashlari, muhabbatga platonik nuqtai nazar 

bilan yondashgani haqidagi maʼlumotlar ilmiy va hayotiy dalillar bilan asoslangan. Bu esa Ayris 

Myordok shaxs sifatida serqirra va murakkab ekanligini anglatadi. Piter Konrad Ayris Myordok 

asarlari va uning biografiyasiga oid maʼlumotlar haqida quyidagilarni yozadi: 

Irisʼs early memories were of swimming, singing and being sung to, of animals, and of 

wonderment at the workings of the adult world. She sat at the age of about seven under the 

table while her parents played bridge – either reading a favourite childhood book or, as she put 

it, ʼsimply sitting in quietnessʼ and listening in astonishment to the altercations and mutual 

reproaches of the adults at the end of each rubber. Wonderment, imaginative identification with 

a fantastic range of creature-kind, capacity to feel strong emotions, secretiveness, and also 

Irishness: these are recurrent and related themes within her story [6, 34-b. ]. (Ayrisning ilk 

xotiralari suzish, qoʻshiq aytish va ota-onalariga qoʻshiq ayttirish, hayvon va katta olamining 

farqli tomonlarini koʻrib hayron qolishi kabilardan iborat boʻlgan. Tahminam yetti yoshida stol 

tagiga kirib olgancha ota-onasi bilan oʻynagani, sevimli kitobini oʻqish yoki shunchaki jim oʻtirib 

janjal va tortishuvlarni hayrat bilan eshitardi. Har bir janjalning oxirida kattalarning xayolida 

oʻziga xos kengliklarga egaligi, yashirin his-tuygʻu, his etish qobiliyati kabilarga boyligini, 

ularning takrorlanishi barchasi uning asarlariga tegishli mavzu edi). Koʻrinadiki, Piter Konrad 

yozuvchi asarlaridagi mavzular real hayotdan olingan va ular realistik asosga ega ekanligini 

ilgari surgan. Lekin bu fikrni yozuvchining barcha asarlariga birdek tegishli deyish xato boʻladi. 

Chunki diniy-mistik yoki fantastik asarlaridagi eytakchi voqealar sof badiiy toʻqima 

hisoblanadi. 

Maria Antonasio esa “Insonni tasvirlash: Ayris Myordokning axloqiy fikri” nomli ” 

asarida (My contention is that Murdochʼs realism can best be understood as a form of “reflexive” 

or “hermeneutical realism.“This means that she will be seeking a criterion of valid moral 

knowledge in and through the reflexive medium of consciousness itself.) “Mening fikrimcha, 

Myordok asarlaridagi realizmni “refleksiv” yoki “germenevtik realizm” sifatida yaxshiroq 

tushunish mumkin. Bu shuni anglatadiki, u refleks orqali haqiqiy axloqiy bilim mezonlarini 

izlaydi” [6, 116-b.], deb qayd etadi. Adabiyotshunosning mazkur xulosasini Ayris Myordok 

ijodining dastlabki paytidagi romanlarda tasvirlangan shaxslarning hayotiy muammo va 

masalalarga shartli ravishda yondashuviga nisbatan ham qoʻllash mumkin. Masalan, Dora 

(“Qoʻngʻiroq”)ning oʻz hayotidagi turli munosabat va voqelikka jiddiy yondashmasdan, oʻzini bu 

jamiyat yoki oilaning ortiqcha odami deb bilishini uning psixologiyasidagi oʻzgarish, aniqrogʻi, 

shartli refleksiya hodisasi bilan bogʻlash mumkin. Yoki shu romandagi turli voqea va detallar 

talqini (hatto,odamlar Doraning eri yoniga qaytishini ham boshqa talqin etishganini eslash 

kerak) zamirida yozuvchining germenevtik realizmiga yaqinligi eʼtirof etish kerak. Lekin shu 

erda ikkinchi muammo kelib chiqadi. Ayris Myordok Doraning oʻz oilasi, aniqrogʻi, erining 

oldiga qaytishi, bungacha boʻlgan qator bosimlar, ruhiy zoʻriqish, ikkilanish kabi holat va 

vaziyatlarni bunday talqin imkonini yoʻqdek tuyuladi. Shuning uchun olim ilgari surgan mazkur 

yondashuv bilan kelishib boʻlmaydi.  

Vaholanki, “asarning turli qismlari orasidagi mutanosiblik kompozitsiya deb ataladi. ... 

Asar kompozitsiyasi, dastavval, muallifning tasvir etilayotgan hayotiy materialga munosabati 

bilan belgilanadi, yaʼni kompozitsiya birinchi navbatda gʻoyaviy-estetik tushunchadir” [7, 124-

b]. Shundan kelib chiqsak, Ayris Myordok “Qoʻngʻiroq”romanida syujetdagi turli talqin va 

tahlillar yordamida oʻzining yetakchi gʻoyaviy-estetik qarashlarini ifodalamoqchi boʻlgan. 

Natijada roman uslub jihatdan realizm talabiga toʻla mos tushgan.  

Ayris Myordok haqidagi yana bir dissertatsiya muallifi Mariya Altrof Ayris Myordok 

ijodida dunyoviy badiiy obraz va obrazlilikning falsafiy qat'iy yaratilishi masalasi tadqiq etilgan 

[8, 160-b.]. Bunda tadqiqotchi yozuvchining badiiy obrazli tafakkur tarzi, real voqelikni aniq 

badiiy maqsad yoʻlida botiniy olamida qayta yaratishi hamda badiiy obraz sifatida qogʻozga 

tushurish jarayonlariga jiddiy yondashgan.  

E.A.Osipenko “Ayris Myordokning 50-80 yillardagi romanlarida oʻyin badiiyati 

tamoyillari”ni tadqiq etar ekan [9, 20-b.], dastlab “oʻyin badiiyati” tushunchasiga izoh berishdan 

boshlaydi. Soʻngra uning evolyutsiyasi, Ayris Myordok romanlaridagi soʻz oʻyinlari, 

kompozitsiya qurishdagi oʻyin usullari tamoyillari, romanda voqealarni sahnalashtirish tiplari, 

asar strukturasidagi ichki va tashqi oʻyin tiplari haqida fikr yuritadi. “Oʻyin- bu Ayris Myordok 

romanlarida shakl hosil qiluvchi muhim gʻoyaviy-falsafiy omil boʻlib, yozuvchi shu yoʻl bilan oʻz 

niyatini amalga oshiradi”, degan toʻxtamga keladi. Biz ham romanlar tadqiqida ba'zi oʻrinlarda 

voqealarning oson va qulay rivojlantirgan qahramonlarni atayin boshqa joylarga yoʻnaltirish va 

shu orqali syujet tarkibiga qoʻshimcha harakat maydonini jalb etish orqali romandagi 

kompozitsiyani kengaytirgani hamda shu yoʻl bilan qahramon idrokida yuzaga kelishi mumkin 

boʻlgan asosiy gʻoyaning “pishib etilishini” kutganini kuzatdik.  

Qabardin-Bolqor davlat universiteti tadqiqotchisi L.K.Bayramqulova Ayris Myordok 

asarlaridagi intermatnlilik muammosini Shekspir asarlari bilan yaxlitlikda oʻrgangan [10, 24 

b.]. Bunda har ikki yozuvchi matnlarining oʻzaro yaxlitligi, ingliz badiiy tafakkuridagi badiiylik 

konstruksiyalarining Shekspirdan Myordok asarlarida qochgani hamda bu ikki ijodkor 

yaratgan badiiy matn mohiyatini bir tizim sifatida ochib beradi. Ayris Myordokning uchta 

romanidagi syujet va kompozitsiya, obrazlar tizimi, yetakchi uslubiy jihatlar tahlili yordamida 

Shekspir va Myordok ijodidagi gʻoyaviy-estetik va tipologik yaqinlik qonuniyatlari tadqiq 

etilgan. Shekspirdagi teatrlashgan badiiyatning Ayris Myordok romanlaridagi ifodasi, sahna 

asarlarini qayta mazmun kasb etishi haqida fikr yuritilgan. 

Boshqirdiston davlat universitetida Ayris Myordokning oʻtgan asr elliginchi yillarida 

yaratgan romanlari badiiyati jiddiy oʻrganilgan [11, 161-b.]. Jumladan, Anna Nikolaevna 

Nikiforova yozuvchining falsafasiga boʻlgan qiziqishlari uning ilk romanlari badiiyatini 

belgilashi, aynan, ekzistensializmning taʼsirini toʻgʻri taʼkidlagan. Bunda yozuvchining “Sartr: 

romantik-ratsionalist” (1953) asarini alohida tilga oladi. Haqiqatdan ham, “Tuzoqda” (1954) 

nomli romanida personaj oldida turgan ikkita hayotiy yoʻl va undan qay birini tanlash 

muammosi badiiy ifodasini topgan. Olima taʼkidlashicha, keyinroq Myordok Platon va 

Immanuel Kant gʻoyalariga qiziqib, ularni oʻz asarlarida mazmuniga singdirib yuboradi.Ilk 

romanlarida XX asr oʻrtalarida maʼnaviy inqirozga uchragan odam qiyofasining umumiy tarzda 

ochib berishi, qahramonlar hamda romanlar syujeti ham Sartr, Platon va Kant qarashlari 

taʼsirida shakllantirilgani romanning zamonaviy adabiyotshunoslikdagi oʻrnini baholashda 

asosiy mezon vazifasini oʻtaydi.    

Ayniqsa, Kantning goʻzallikni anglash, sevgi va ezgulik konsepsiyalari “Sehrgardan 

qochish”(1956), “Qumdagi qasr” (1957) romanlarida ozod odam ezgulik, muhabbat 

tushunchalarini qanday anglashi misolida real voqelikda tasvirlaydi. Bunda u Platon va Kant 

gʻoyalarini qayta talqin etar ekan liberallik va axloq masalasida shaxsiy pozitsiyasini aniq 

koʻrsatadi. Natijada ishqiy sarguzasht maʼnosidagi roman janri badiiy falsafiy roman darajasiga 

oʻsib chiqadi.  

“Myordok insonni olamda yolgʻiz va zaif ekanligini qayd etadi” — deb yozadi 

A.N.Nikiforova va roman dekantlikdagi oʻlimni badiiylashtirish motivini olib kiradi. Anetta 

Kokeyn oʻz tanasini ajoyib mexanizm, oʻzini esa chiroyli oʻlik sifatida qabul qiladi. Oʻz tanasi 

(mayit) bilan faxrlanish amalga oshmagan oʻz-oʻzini oʻldirish sahnasi bilan qarama-qarshi 

munosabatga kirishadi. Bu erda qahramonning achchiq qismati boʻlsa-da,qisman ironiya ham 

koʻzga tashlanadi” [11, 15-b.]. Darhaqiqat tilga olingan qahramon oʻz hayotidan norizo holda, 

mutlaq yetuklikni, yanada yaxshiroq jamiyatda yashashga intiladi, ammo davr, jamiyat 

mukammal emas edi. Buni anglamasdan yoki anglasa ham oʻzni jamiyatdan yuqori qoʻyishi 

ostida tuzum ustidan kulish koʻzga tashlanadi. Hatto romanning nomi (“Sehrgarlikdan 

qochish”)dagi sehrgarlik ham aslida ramziy boʻlib, u real hayotni anglatgan. Aynan real muhit 

qahramonlarni qiyin vaziyatlarga soladi, ularga oʻzlari intilgan va orzu qilgan muhitni 

emas,butunlay boshqasini beradi. Natijada mavjudlikni, oʻzlari yashaydigan shu reallikni 

dahshatli tush sifatida anglagan qahramon uygʻonmoqchi boʻladi.   Shu yerda qahramon qalbida 

isyonkorlik, jamiyat axloqi mezonlari bilan chiqisha olmaslik birinchi planga chiqadi. Bu xuddi 

I.Kant davridagi odamlarning oʻzgarishlar va yangiliklarni qabul qilishga qiynalgani yoki 

modernistik tushunchani anglamagan inglizlar holatiga oʻxshaydi. Lekin Ayris Myordok bu erda 

XX asr oʻrtalaridagi asabiy odamlar tasvirini beradi. Demak, jamiyatdagi yangi inson 

konsepsiyasi barcha davrlarda ham konservator kishilarga qiyinchilik tugʻdirgan. Yangi tartib 

qoidalarni qabul qilmagan kishilarni jamiyat chetga surib tashlaydi. Ular boshiga ketma-ket 

fojialar yogʻiladi.Romanda ana shu voqealar badiiy ifoda etilgan. 

Yuliya Lokshina ham Ayris Myordok romanlaridagi gotik anʼana muammosini DJon 

Faulz romanlari bilan birgalikda tadqiq etgan [12, 145-b.]. Dissertatsiyada tadqiqotchi dastlab 

ikkinchi jahon urushidan keyingi Angliya adabiyoti va gotik romanlar kanoni muammosini XIX-

XX asr   anʼanaviy gotik roman anʼanasi, yozuvchilarning modernizm va postmodernizm 

oʻrtasidagi oʻziga xosligini pozitsiyasi misolida ochib berishga intilgan.   Ikkinchi bobda esa 

yozuvchilar romanlari misolida gotik romanda xronotop muammosiga aniqlik kiritishga 

harakat qilgan. Bobning birinchi faslida xronotopning janriy ahamiyatiga haqida bahsga 

kirishadi. Shu bobning ikkinchi faslida esa gotik romandagi makon psixologik eksperiment 

maydoni sifatida olingan. Ikkinchi bobning uchinchi faslida esa “uy – qamoq” konseptiga koʻra 

yozuvchilar romanlari tahlil etilgan. Ikkinchi bobning toʻrtinchi faslda esa makon sirli bilimlar 

saqlovchisi sifatida, uy fantastik va real olam chegarasi kabilar haqida fikr yuritgan.  

Ayniqsa, uchinchi bobda kutish vaqti, yovuzlik tasviri, yovuzlikning asosiy qirralari 

haqidagi fikrlari badiiy roman orqali turli estetik kategoriyalarni ifodalashda yozuvchilar 

turgan yoʻllarning turlicha ekanligi ochib berilgan. Lokshina tadqiqotining toʻrtinchi bobida 

gotik motivlarning postmodernistik talqini haqida fikr yuritgan boʻlib, motivning syujet tashkil 

etuvchi element sifatidagi vazifasi, leytmotivlar tizimi haqida shaxsiy kuzatishlarni ilgari 

suradi. Bunda qoʻrquv va uning tabiatiga hamda personajlarning qoʻrquv paytidagi ruhiy 

tasvirida yozuvchilar tutgan yoʻl ilmiy tadqiq etilgan. Tadqiqotchi ilmiy kuzatishlarini 

yakunlashda quyidagi xulosani keltirgan: “Keng maʼnodagi anʼana va, jumladan, Ayris Myordok 

va Djon Faulz ijodining tarkibiy qismi boʻlgan gotik roman anʼanasi bir vaqtning oʻzida 

voqelikka ironik munosabat predmeti ham hisoblanadi. Ommaviy adabiyotning janri sifatida 

gotikaning koʻplab elementlari rivoya qilish materialiga yechimi yoʻq intellektual boshqotirma 

tamoyilida singdirib yuborilgan” [12. 161-b.]. Darhaqiqat. Ayris Myordokning ilk romanlarida 

hayotda oʻz-oʻrnini topish muammosi yechimi topilmas boshqotirmadek bayon etilgan.  

Ayris Myordokning roman va falsafiy asarlarini farqlash haqidagi mulohazasida 

falsafada ilmiy ong yetakchiligi, badiiy ijodda esa badiiy tarzda fikrlash ustunligi toʻgʻri 

asoslangan. Bu erda yozuvchi nutqning funksional vazifasidan kelib chiqib yondashgan. Shunda 

biri ilmiy uslubda, ikkinchi esa badiiy uslubda yoritilishi oydinlashadi. Zero, “Sanʼatkor 

yaratadigan obraz oddiy inʼikoslardan farqli oʻlaroq, voqelikni badiiy tarzda hissiy aks ettiradi 

” [13, 108-b.]. Lekin badiiy asar ham ijtimoiy ong mahsuli ekanligi, unda badiiy falsafa 

mavjudligi yozuvchi faoliyatining oʻzaro yaxlitligini taʼminlaydi. Shu maʼnoda yozuvchi asar 

yaratayotganda real borliq ustida badiiy mushohada yuritadi. Agar ana shu badiiyligi 

boʻlmaganda edi, uni hayot muammolari haqida fikr yuritgan faylasuf deyish mumkin boʻlar edi.  

Aslida ham Ayris Myordok yaratgan romanlar oʻzi yashagan davr va jamiyatning obrazi 

sanaladi. Binobarin, “Badiiy obraz borliqning (undagi narsa,hodisa va b.) sanʼatkor koʻzi bilan 

koʻrilgan va ideal asosida ijodiy qayta ishlanib, hissiy idrok etish mumkin boʻlgan shaklda 

ifodalangan aksidir” [14, 90-b.]. Shunday ekan uni badiiy tafakkur mahsuli deyish mumkin. 

Shunday boʻlsa-da, Ayris Myordok romanlaridagi personajlar xarakteridagi qatʼiyat 

etishmasligi, tez oʻzgaruvchanlik kabi xislatlar yozuvchida ham uchrashi manbalarda qayd 

etilgan.  

Xulosa sifatida aytish joizki. tadqiqotchining fikricha, Myordok oʻz romanlarida 

oʻquvchini oʻylantiradi. Biroq, baʼzida muallifning fikri, Dippl taʼkidlaganidek, juda uzun boʻladi. 

Diplning soʻzlariga koʻra, yozuvchi nasrining oʻziga xos xususiyati shundaki, u hech qachon ideal 

chizmaydi, aksincha, asosan haqiqiy odamlarni va ular qilgan xatolarni, shuningdek, 

qahramonlarning tasodifiy irodasiga odamlarning bogʻliqligini koʻrsatadi. 

